
Cum in uoluntate domini apud regensem ecclesiam conuenissemus et transgressionis apud ebrodunensem ecclesiam habitae remedium quaereretur, qua sacris ecclesiae canonibus ac reuerendis patrum constitutionibus omni parte neglectis, absque trium praesentia, absque comprouincialium litteris, sine metropolitani auctoritate, irritam ordinationis speciem a duobus temere conuenientibus praesumptam esse clarebat: non minus doloris de praesumentium lapsu quam de ecclesiae ipsius conuulsione in pectoribus omnium diutina collatione uersatum est. 

 

Primum itaque, quia non ulciscendi sed remediandi studium nutu domini uniuersorum pectora prorsus sacerdotali consilio insederat, canonum in sermonibus singulis proprietate perspecta, patuit quod, sicut reprobe praesumpta essent in irritum deuocanda, ita eos qui reproba praesumpsissent, quamuis confundere censura cogeret, caritati liceret absoluere; praesertim cum hi tam peruersa incidissent, a primo lapsus ipsius die, adhibitis passim precibus culpam paenitentes, aut ignorantiae aut circumscriptioni imputassent; quia etsi inueniabile crederetur sacerdotem sacerdotalia statuta nescisse, leuius tamen erat quam si ore impudenti fateretur se nota calcasse.

 

Itaque eos qui tam incondita ac tam instabilia usurpauerant placuit misericordiae et caritatis occursu ita in communionem dilectionem que recipi, ut scirent secundum recentem et saluberrimam taurinatis synodi definitionem ad perpetuam uitae istius suffusionem nullis se de cetero ordinationibus, nullis ordinariis interfuturos esse conciliis, quia nihil salubre ab illis statuendum expectaretur qui tantae corruptionis tam detestanda exempla praebuerunt.

 

Ebrodunensi ecclesiae ante omnia mature uisum est consulendum quia, quatuor de biennio mensibus sacerdote legitimo destituta, hoc grauius aegrotauerat, quod clerus innocens ac disciplinae, ut probatum est, memor, quorumdam laicorum insolentia ac uaria perturbatione uexatus, etiam in sacerdotibus ac ministris minas ac iurgia et uim acerbissimam periculose perniciosa nuper caede pertulerat, nec poterat differri bonorum ac disciplinae memorum expectatio, ne uiderentur contumacium et inquietorum uota palpari, quorum conspirationes machinationes que et in praeteritum, quantum deprehendi possint, animaduersione ecclesiastica puniendae, et in futurum anticipandae erant.

 

Itaque ordinationem quam canones irritam definiunt, nos quoque euacuandam esse censuimus, in qua praetermissa trium praesentia nec expetitis comprouincialium litteris, metropolitani quoque uoluntate neglecta, prorsus nihil quod episcopum faceret ostensum est.

 

Itaque placuit in uoluntate domini, remoto eo qui perperam assumptus erat episcopus, fieri omnino fratrum constitutionem ecclesiastica traditione seruata.

 

Verum quia haec sancta synodus non disciplinae tantum curam sed et misericordiae gessit, cum que occurreret quod se armentarius diebus proximis eidem ecclesiae multa assentatorum insolentia retulisset, occurrebat tamen quod ante admonitionem discessisset, quod a nonnullis sacerdotum in hoc ipsum confirmatus se etiam priuatae domui reddidisset, quod epistolas ad clerum ipsum emiserat, quibus episcopatum quem se non indeptum agnoscebat, appetere renuntiauerat, eradi nomen suum petens, et hoc ipsum quod instabiliter in se praesumptum erat, iam tunc inordinatum et irritum futurum protestatum esse confirmans; in illam potius partem declinata sententia est ut iuueni educato in timore domini plus suffragaretur quod in actu uitiosissimo interdum sana sensisset, quam quod iuuenilibus titillationibus aliqua in parte cessisset.

 

Itaque praetermissis his quae regressu ipsius eum absque ullius excusationis effugio culpa societatis resperserant, uelut innocentem eumdem praeterire sacerdotes domini qui huic concilio aderant damnatione uacuum maluerunt.

 

Quod ergo in quibusdam schismaticis [magis quam haereticis] recipiendis nichenum concilium statuit, a singulis per territoria sua hoc etiam praesens conuentus in hoc statuit ab omnibus debere seruari, idest ut cuicumque de fratribus tale aliquid caritatis consilia dictauerint, liceat ei unam parrociarum suarum ecclesiam cedere, in qua aut chorepiscopi nomine, ut idem canon loquitur, aut peregrina, ut aiunt, communione frueretur.

 

Primum itaque statuitur ut hoc in qualibet prouincia praeterquam in alpina maritima liceat; quam si aliqua in parte accesserit, ut malorum incitator et quietis impatiens, damnationi quam in se prouocauerat subiacebit.

 

Sed et si quis eidem quidquam ex his quae statuta sunt transgredienti communicauerit, a communione omnium fiet alienus.

 

Deinde ut quolibet in loco praeterquam in publico agantur, ne quisquam ei locus decernatur quem curiae et ciuitatis species aut ordo nobilitat; additur ne unquam in ciuitatibus uel sub episcoporum absentia offerre praesumat, nec ordinare uel ultimum clericum, nec in ea quidem ecclesia quae illi cuiuscumque misericordia fuerit attributa, nec ulli episcoporum uel succedente aetate assumpto in rudimentis suis huic in aliquo quasi pro aetatis reuerentia cedere liceat, nec usquam ipsi quidquam de episcopalibus officiis usurpare, praeterquam in ecclesia quam cuiusquam misericordia fuerit indeptus, in qua ei solum neophytos confirmare et ante presbyteros offerre conceditur.

 

Quod si unquam, aliquid caritate alterius prouocatus, de habitationis commutatione uariauerit, non aliter in alia ecclesia requiem accipiat quam priori renuntiauerit, nec omnino unquam duarum ecclesiarum gubernationem obtineat, cui etiam in ea quae ipsi ceditur ministros a ciuitatis episcopo necesse est ordinari.

 

Sane quia ministrorum mentio facta est et nonnulli ab ipso inuenti excommunicati temere in clero prouecti dicerentur, statutum est eos qui ita assumpti essent deponendos; quibus autem nulla conuersationis macula praeiudicaret, prout ebrodunensi sacerdoti constituendum uisum esset, aut in ecclesiae suae ministerio tenendos, aut ad ipsum quocumque habitasset transferendos.

 

Plebi quam acceperit ex constitutionis huius permissione benedicere et, ut supra definitum est, in una eadem que ecclesia neophytos confirmare, in castellis ac uicis totum ille ante presbyteros sicubi uenerit liceat, quod in ciuitatibus omnino proscribitur.

 

Et inter minutas has discussiones uisum est omni presbytero per familias, per agros, per priuatas domos, pro desiderio fidelium facultatem benedictionis aperire, quod nonnullas iam prouincias habere succurrit.

 

Huic autem etiam in ecclesiarum plebibus per loca tamen magis quam per urbes hoc idem uisum est esse tribuendum.

 

In ecclesia quocumque ordinatus fuerit, consecrandi uirginem sicut confirmandi neophytum ius habebit.

 

Et per omnia, ut sit multae indulgentiae testimonium, semper se inferiorem episcopo, superiorem presbytero agat, mandatis uotis que sanctorum omnium prosequentibus uiuat in timore domini, quietem colat, deo seruiat, synodi circa se beneuolentiae gratias agat, semper que indignum se indultis, et negatis imparem esse fateatur.

 

In commune autem omnes qui conuenerant sacerdotes sibimetipsis contra huiusmodi scandala praecauendum censuerunt.

 

Itaque propter huiusmodi temeritates tali definitione consultum est, ut de cetero obseruaretur ne quis ad eam ecclesiam quae episcopum perdidisset nisi episcopus uicinae ecclesiae exequiarum tempore accederet, qui tamen statim ecclesiae ipsius curam districtissime gereret, ne quid ante ordinationem discordantium in nouitatibus clericorum subuersioni liceret.

 

Itaque cum tale aliquid accidit, uicinis uicinarum ecclesiarum inspectio, recensio descriptio que mandatur.

 

Haec autem omnia exequiarum tempore usque ad septimanam defuncti diem agitet.

 

Exin se ecclesiae referens mandatum metropolitani simul cum omnibus sanctis episcopis reperietur.

 

Nec quisquam ad ecclesiam quae summum amiserat sacerdotem, nisi metropolitani litteris inuitatus accedat, ne a plebe decipiatur et uim uoluisse uideatur.

 

Quae uoluntate communi in uoluntate domini constituta, omnes communi consensu conseruanda neque, quod absit, sine offensa omnium ac dei a quoquam transgredienda definiunt: adicientes ut secundum antiquam constitutionem, si quies temporum erit, bis in anno conuentus agant; certe inter quaslibet anxietates, neglectis propriis ac domesticus necessitatibus, quoquomodo simul gratias agentes deo, quo donante, quidquid spiritu considerant consurgentes solum ecclesiae remedium, remota ultionis prurigine atque omni animositate quaesissent.

